
VELIKA KRAĐA

Nestalo 13 pištolja iz banjalučkog
„Metala“: Oružje bilo zaključano u
ormaru
Nestanak oružja prijavljen je policiji, dok istraga treba utvrditi kada su
pištolji nestali i ko je imao pristup zaključanom ormaru

Nestalo 13 pištolja iz banjalučkog „Metala“. Screenshot

Iz banjalučke firme „Metal“ a.d. u stečaju nestalo je 13 pištolja koji su
bili uskladišteni u ormaru u administrativnoj zgradi kompanije. Krađa
je prijavljena policiji, koja sada provodi istragu i pokušava utvrditi gdje
je oružje završilo.

Prema dostupnim informacijama, pištolje je ranije zaduživala služba
obezbjeđenja „Metala“, a nakon njenog rasformiranja oružje je
pohranjeno u ormar. Policija je saopćila da je prijavljen nestanak
vatrenog oružja iz objekta firme, ali u početku nije navela naziv
kompanije niti količinu i vrstu oružja.

Da je upravo iz „Metala“ nestalo 13 pištolja potvrdio je stečajni
upravnik Radomir Predojević. On tvrdi da za postojanje oružja nije
znao sve dok ga policija nije obavijestila o prijavljenoj krađi.

Nije predato oružje

Predojević navodi da mu oružje nije predato prilikom preuzimanja
dužnosti stečajnog upravnika te da njegovo postojanje nije navedeno
u zapisnicima o primopredaji imovine.

- Meni to oružje nije prijavljeno - kazao je Predojević, dodajući da je od
bivšeg rukovodstva više puta tražio kompletnu primopredaju objekta,
imovine, dokumentacije i opreme.

Prema informacijama koje je objavila „Gerila“, ormar u kojem se
nalazilo oružje navodno je prije dvadesetak dana otvarao jedan od
bivših direktora, koji je tvrdio da u njemu ima svoje privatne stvari.
Stečajni upravnik je rekao da je nakon saznanja o nestanku pištolja
kontaktirao tu osobu i o svemu obavijestio policiju.

Policijska uprava Banja Luka trenutno preduzima mjere i radnje na
rasvjetljavanju krivičnog djela teška krađa i pronalasku izvršioca.

Nepoznanica kad su pištolji nestali

Posebnu pažnju privlači činjenica da je riječ o većoj količini vatrenog
oružja koje je bilo pohranjeno u objektu firme. Za sada nije poznato
kada su tačno pištolji nestali niti ko je imao pristup prostoru u kojem
su bili čuvani.

Istraga bi trebala dati odgovor na ključna pitanja – ko je uzeo oružje,
kada je ono nestalo i gdje se 13 pištolja trenutno nalazi.

